
18 avqust 2019-cu il, bazar6
Son 5 ildə aqrar sahənin inki-

şafı üçün aparılan ciddi islahatlar 
və dövlət proqramlarının qəbulu 
artıq uğurlu nəticələrini göstərir. 
İxrac məhsullarının sırasında 
kənd təsərrüfatı məhsullarının 
həcmi sürətlə artaraq, demək 
olar ki, artıq neft məhsullarının 
ixrac həcminə yaxınlaşmaqdadır.  
Kənd təsərrüfatı məhsullarının 
yetişdirilməsinin, əkin sahələrinin 
genişləndirilməsinin daim diqqət 
mərkəzində saxlanılması bu 
sahəyə daha çox işçi qüvvəsinin 
cəlb olunmasına əlverişli şərait 
yaradıb. Bu da işsizliyin aradan 
qaldırılması kimi ciddi problemin 
həllində böyük rol oynayır.

Bir vaxtlar boş qalmış, mahlıc 
sarıdan işini tamamilə dayandır-
mış pambıq emalı zavodları, tütün 
qəbulu məntəqələri, Şəki ipək 
kombinatı, fınqıqtəmizləmə zavod-
ları, çay fabrikləri indi var gücü ilə 
işləyir, hətta növbəti illər üçün də 
xammal ehtiyatı toplayırlar. 

Pambıqçılıq həmişə ən 
gəlirli və daha çox işçi qüvvəsi 
tələb edən sahələrdən olub. 
Mövsümi işlərdə bu sahədə 
çalışanların sayı xeyli çoxalır. 
Azərbaycan qiymətli bitkinin əkilib 
– becərilməsində, toplanmasında 
həmişə qabaqcıl respublikalardan 
biri olub. Heydər Əliyevin respub-
likaya rəhbərliyi dövründə ölkəmiz 
bir milyon tondan artıq pambıq 
tədarük etmişdi. Təəssüf ki, ulu 
öndər Moskvaya gedəndən sonra 
hər bir sahədə olduğu kimi, pam-
bıqçılıqda da tənəzzül yaşandı və 
Azərbaycanda pambığın tədarükü 
500 min tona düşdü. Respubli-
kamız dövlət müstəqilliyini bərpa 
etdikdən sonra ölkəyə rəhbərlik 
edənlərin dövlət idarəçiliyindəki 
səriştəsizliyi digər sahələr kimi, 
pambıqçılığa da öz təsirini 
göstərdi. Ölkədə yaranmış özba-
şınalıq, kortəbii idarəçilik kənd 
təsərrüfatını tamamilə məhv etdi. 

Ölkəmiz iqtisadi, siyasi, 
mədəni və hərbi sahələrdə ciddi 
böhran keçirirdi. Bu sahələrin 

dirçəldilməsi ilə bağlı heç bir iş 
görülmür, proqram qəbul edilmir 
və qarşıya mühüm vəzifələr qo-
yulmurdu. Necə deyərlər, ölkəyə 
rəhbərlik edənlər əllərinə düş-
müş bu fürsətdən istifadə edərək 
şəxsi işləri ilə məşğul olurdular. 
Ümumiyyətlə, Azərbaycanda 
yaşanan xaos, anarxiya, hərc-
mərclik ölkəmizin inkişafına 
ciddi problem yaradırdı. Yalnız 
 1993-cü ilin ikinci yarısından sonra 
vəziyyət tədricən yaxşılığa doğru 
dəyişdi. Dövlət idarəçiliyində 
zəngin təcrübəsi olan ulu öndər 
Heydər Əliyev bütün sahələrdə 
olduğu kimi, kənd təsərrüfatının 
inkişafında da qətyyətli addımar 
atdı, ciddi islahatlar aparıldı. Bu 
islahatlar sırasında ən önəmlisi 
kənd təsərrüfatında işləyənlərin 
vergilərdən azad edilməsi idi. 

Azərbaycan kənd 
təsərrüfatının inkişafı sahəsində 
tarixən güclü ənənələrə malik olan 
ölkədir. Ona görə də ulu öndər 
bir sıra digər sahələrlə yanaşı, 
aqrar sektorun inkişafının təmin 
olunmasını prioritet istiqamət kimi 
bəyan etdi. Əlverişli coğrafi-iq-
lim xüsusiyyətləri ölkəmizdə bu 
sahənin geniş inkişaf imkanları-
na malik olmasını şərtləndirirdi. 
Eyni zamanda, həyata keçirilən 
səmərəli siyasət sayəsində 
Azərbaycanın iqtisadi potensi-
alının və maliyyə imkanlarının 
artması respublikamızda kənd 
təsərrüfatı sahəsində mövcud 
imkanlardan istifadə edilməsinə 
münbit zəmin yaratdı. Ulu öndərin 
rəhbərliyi ilə aparılan torpaq 
islahatı, torpaqların əvəzsiz 
olaraq kəndlilərə verilməsi kənd 
təsərrüfatında, eləcə də pambıq-
çılığın inkişafında yeni mərhələnin 
əsasını qoydu.

Son beş ildə pambıqçılıq, 
taxılçılıq, baramaçılıq, tütünçü-
lük, üzümçülük, fındıqçılıq və 
digər ixrac potensialı yüksək olan 
məhsulların istehsalının daha da 
artırılmasının əsası həmin dövrdə 
qoyuldu. Bu gün artıq inamla 

demək olar ki, kənd təsərrüfatının 
inkişafında inqilabi dəyişikliklər 
baş verib. Bu qeydlərimizdə pam-
bıqçılığın inkişafını xüsusi diqqətə 
çatdırmaq istərdik.

Qeyd etdiyimiz kimi, pambıq-
çılığın ölkə iqtisadiyyatı üçün çox 
böyük faydası var. İlk növbədə, 
çox sayda iş yerləri yaranır, 
ölkəmizə gətirilən valyutanın miq-
darını artırır, qeyri-neft sənayesini 
inkişaf etdirir, yerli istehsala təkan 
verir. Pambıqçılıq inkişaf etdikcə, 
əhalinin məşğulluğu da artır. Ona 
görə də bu sahənin inkişafına xü-
susi diqqət yetirilir. Məhz bu qayğı-

nın nəticəsidir ki, iki il ərzində 
pambıq tədarükü altı dəfədən çox 
artırılıb. 

2015-ci ildə cəmi 35 min 
ton pambıq toplanıldığı halda, 
2016-cı ildə təqribən 90 min tona 
yaxın pambıq yığılmışdır.  2017-ci 
ildə bu göstərici 207 min tona 
çatdırıldı. 2018- ci ildə isə pam-
bıq qəbulu məntəqələrinə ölkə 
üzrə 232 min 231 ton məhsul 
təhvil verildi . Dövlət Statistika 
Komitəsinin məlumatına görə, bu 
göstərici 2017-ci ilin eyni dövrü ilə 
müqayisədə 12,1 faiz çoxdur.

Pambığın satınalınma 
qiymətinin artırılması, dövlət emal 
müəssisələrinə təhvil verilən 
pambığın hər kiloqramına görə 
pambıqçılara 10 qəpik subsidi-
ya verilməsi fermerləri daha da 
ruhlandırdı və əkin sahələri xeyli 
artırılıb. Həmçinin pambıq əkən 
fermerlərin məhsul istehsalına 
həvəsləndirilməsi və onların maddi 
rifahının daha da yüksəldilməsi 
məqsədilə pambığın növlər üzrə 
mövcud alış qiymətləri hər tona 
50 manat olmaqla, 2018-ci ilin 
məhsulu üçün 1-ci növün qiyməti 
600-dən 650 manata, 2-ci növün 
580-dən 630 manata, 3-cü növün 
540-dan 590 manata, 4-cü növün 
500-dən 550 manatadək artırılıb. 

Əsas pambıqçılıq rayonların-
dan biri olan Saatlı rayonunda 
İslam Qoçəliyev uzun illərdir 

ki, pambıq əkib-becərməklə 
məşğuldur. Özünün dediyinə 
görə, ötən il 44 hektar sahədə 
pambıq əkmişdi. Hər hektardan 
33 sentnetr məhsul əldə etdiyini 
deyən fermer bu il əkin sahəsini 
204 hektara çatdırıb. Kiçik 
fermerlər də İslam Qoçəliyevlə 
birləşiblər. 

Pambıqçılığın inkişafı 
sahəsində dövlətimiz tərəfindən 
həyata keçirilən tədbirlərin öz 
bəhrəsini verməkdə olduğunu 
vurğulayan fermer bildirdi ki, 
məhsulun əkilməsindən tutmuş 
yığımına, emal zavodlarına 
daşınmasına qədər bütün işlər 
müqavilə bağladığımız zavodun 
üzərinə düşür: “Lazım olan kənd 
təsərrüfatı texnikaları və gübrələri 
güzəştli şərtlərlə alırıq. Bu il kiçik 
fermerlər də öz istəkləri ilə bizimlə 
birləşiblər. Əkin sahəmiz ötən illə 
müqayisədə 5 dəfə artsa da, elə 
bir çətinliyimiz yoxdur. Bütün işlər 
vaxtında həyata keçirildiyindən, 
sahələrdə bol məhsul yetişib. Bu 
il məhsuldarlıq daha yaxşıdır. 
Güman edirik ki, ötən ildəkindən 
də çox məhsul toplayacağıq. Bu 
il pambıq əkən və əkin sahələrini 
genişləndirən fermerlərin sayı 
çoxalıb. Ötən ilin nəticələri bir 
daha göstərdi ki, pambıqçılıq 
kənd təsərrüfatında ən gəlirli 
sahələrdən birinə çevrilib. Bunu 

pambıqdan əldə etdiyimiz gəlirdən 
gördük. Hər hektardan 3 min ma-
natdan çox xalis gəlirim olub. Bu 
il qazancımızın daha çox olacağı 
gözlənilir”.

Söhbətimizə fermer Ceyhun 
İslamov da qoşulur:

-- Ötən il 27 hektar sahəyə 
pambıq əkmişdim. Hər hektardan 
43 sentner məhsul götürdüm. 
“Azərpambıq” ASC Saatlı pam-
bıq emalı zavodu ilə bağladığım 
müqaviləyə əsasən, məhsulun sa-
tışına qədər bütün xərcləri zavod 
öz üzərinə götürmüşdü. Zavodun 
xərcini ödədikdən sonra özümüzə 
xeyli qazanc qaldı. Bundan başqa, 
sahələrdə çalışanların həyat 
səviyyəsi xeyli yüksəldi, yeni iş 
yerləri yaradıldı. Axı, pambıqçılıq 

ən gəlirli sahələrdəndir. Pambıq 
toxuculuq, iplik, yağ, kimya və 
səhiyyə sənayelərinin xammal 
mənbəyidir. 

Mən bu il 45 hektar sahədə 
pambıq əkmişəm. Ötən ildəkindən 
2 dəfə çox. Sahələrdə yetişdir-
diyimiz məhsul ötənildəkindən 
çox qazanc əldə edəcəyimizdən 
xəbər verir. Bu il də müqavilə 
bağladığımız zavod bütün xərcləri 
öz üzərinə götürüb. Sumqayıt 
şəhərində böyük gübrə zavodu-
nun fəaliyyətə başlaması işimizi 
xeyli asanlaşdırıb. İndi özümüzü 
gübrələrlə təmin edirik. Bu sahədə 

heç bir çətinliyimiz yoxdur. Bütün 
bunlar pambıqçılığın inkişafına 
böyük təkan verir. Dövlətimizin 
başçısının hər il bir rayonda 
pambıqçılığa həsr olunmuş 
müşavirə keçirməsi, qarşıya çıxan 
problemlərin aradan qaldırıl-
ması üçün tapşırıqlar verməsi 
bizi daha da ruhlandırır. Sağ 
olsun dövlətimizin başçısı cənab 
İlham Əliyev. Bizə lazım olan 
hər cür şəraiti yaradıb. Güzəştli 
şərtlərlə texnika və gübrə alırıq, 
subsidiya ayrılır. Biz də çalışıb 
ölkə iqtisadiyyatının daha da 
möhkəmləndirlməsinə öz töhfəmizi 
verir, həm də ailəmizin həyat 
səviyyəsinin yüksəldilməsinə nail 
oluruq”. 

Pambıqçılığın inkişafı ilə 
əlaqədar Dövlət Proqramının qar-
şıya qoyduğu əsas vəzifələrdən 
biri 2022-ci ildə pambıq is-
tehsalını 500 min tona çatdır-
maqdır. Bununla yanaşı, emal 
müəssisələrinin genişləndirilməsi 
və yenisinin yaradılması da 
nəzərdə tutulur. Bu istiqamətdə 
işlər davam etdirilir və həyata 
keçirilən tədbirlər bu vəzifənin 
layiqincə yerinə yetiriləcəyindən 
xəbər verir.

Əliqismət BƏDƏLOV,  
“Xalq qəzeti”

Pambıqçılığın ölkə iqtisadiyyatına çox böyük xeyri 
var. Bu, ölkəmizə valyuta gətirir və pambıq elə bir 
məhsuldur ki, dünya birjalarında satılır. Ona görə, 
pambığın və mahlıcın satışı üçün bazarları aramaq 
lazım gəlmir və bu, əlbəttə ki, böyük üstünlükdür. Eyni 
zamanda, pambıqçılıq əməktutumlu kənd təsərrüfatı 
sahəsidir. Bölgələrdə məşğulluğun artırılması 
baxımından pambıqçılığın çox böyük xeyri var.

İlham ƏLİYEV 
Azərbaycan Respublikasının Prezidenti

Pambıqçılığın inkişafı 
insanların həyat səviyyəsini 

daha da yaxşılaşdırır

Son illər qeyri-neft sektorunun inkişafına xüsusi önəm verilməsi kənd 
təsərrüfatı sahəsində əsaslı dönüş yaradıb. Regionlarda iş yerlərinin 

sayı xeyli artıb, əhalinin həyat səviyyəsi daha da yaxşılaşıb. Çünki illərlə diqqətdən 
kənarda qalmış pambıqçılıq, tütünçülük, çayçılıq, baramaçılıq və daha çox valyuta 
gətirən digər sahələrdə böyük canlanma yaranıb. Əvvəllər regionlarda yetişdirilmiş 
kənd təsərrüfatı məhsullarının satışında problem olduğu halda, indi həmin məhsullar 
“Azərbaycan brendi” adı ilə dünya bazarlarına çıxarılır və dərhal da satılır. Digər 
problem fermerlərin yetişdirilən kənd təsərrüfatı məhsullarını təhvil verdikdən sonra 
aylarla pulunu ala bilməməsi idi. İndi isə pambıq, üzüm, barama, çayçılıqla məşğul 
olanlar satdıqları məhsulların pulunu yerindəcə alırlar. Bu da fermerlərə növbəti ildə 
daha çox məhsul yetişdirmək imkanı yaradır.

Azərbaycanda yol infrastrukturun 
inkişafı ilə bağlı tədbirlər 2019-cu 
ildə də uğurla həyata keçirilir. Bu 
məqsədlə investisiya proqramında 
kifayət qədər vəsait nəzərdə tutulub. 
Belə ki, cari il ilkin mərhələdə ümumi 
uzunluğu 1000 kilometrdən çox olan 
43 rayon üzrə rayon və qəsəbədaxili, 
kənd və qəsəbələrarası avtomobil 
yollarını əhatə edən 50 yol infrast-
rukturu layihəsinin icra olunacağı 
nəzərdə tutulub. Bu layihələr sırasın-
da yüzlərlə kənd yollarının, eyni za-
manda, magistral yolların tikintisinin 
davam etdirilməsi planlaşdırılıb.

Prezident İlham Əliyev iyulun 
31-də keçirilən sosial-iqtisadi sahə ilə 
bağlı müşavirədə deyib: “Yol tikin-
tisi Azərbaycanda geniş vüsət alıb. 
Son 15 il ərzində 15 min kilometr 
yol çəkilib. Bu il də kənd yollarının, 
şəhərlərarası yolların çəkilişi nəzərdə 
tutulur. Təxminən min kilometrə 
yaxın yolun çəkilişi nəzərdə tutulur. 
Məndə olan məlumata görə, altı 
ayda təxminən 400 kilometrə yaxın 
avtomobil yolu çəkilib. Bu, demək olar 
ki, Azərbaycanda yol infrastrukturu-
nun tamamilə yenilənməsinə gətirib 
çıxardı. Təsadüfi deyil ki, Davos 
Ümumdünya İqtisadi Forumunun 
hesabatında avtomobil yollarının 
keyfiyyətinə görə Azərbaycan dünya-
da 34-cü yerdədir. Əminəm ki, bizim 
yerimiz daha da irəliləyəcək. Çünki 
bu sahəyə doğrudan da çox böyük in-
vestisiyalar qoyulur və bundan sonra 
da qoyulacaq”.

Dövlət başçısının “Azərbaycan 
Respublikasının yol kompleksində 
idarəetmənin təkmilləşdirilməsi 
tədbirləri haqqında” 28 dekabr 
2015-ci il tarixli sərəncamı yol 
təsərrüfatında yeni dövrün başlan-
ması kimi xarakterizə olunmalıdır. 
Bu sərəncamın imzalandığı vaxtdan 

keçən qısa dövr ərzində 4,1 milyon 
nəfər əhalinin yaşadığı və 1318 ya-
şayış məntəqəsini birləşdirən uzun-
luğu 3438,2 kilometr olan avtomobil 
yollarının tikintisi, yenidən qurulması 
və təmiri başa çatdırılıb. 

Bütün bu sadalananlar onu 
göstərir ki, son 15 ildə ölkə rəhbəri 
avtomobil yolları şəbəkəsinin və yol 
infrastrukturunun bərpasına, habelə 
yenidən qurulmasına xüsusi diqqət 
yetirməklə bərabər, şəhər və ra-
yonlarda yeni avtomobil yollarının 
salınmasını, nəqliyyat qovşaqları-
nın, körpülərin tikintisini daha da 
sürətləndirməyi qarşıya mühüm 
vəzifə kimi qoyub.   

Dövlət başçısı çıxışlarının 
birində deyib: “Yol olan yerdə kənd 
təsərrüfatının inkişafı da sürətlənir, 
yol olan yerdə sosial məsələlər 
də öz həllini tapır, o cümlədən 

xəstəxanalara insanlar daha da tez 
çata bilirlər. Yəni, bunun çox böyük 
əhəmiyyəti var”.

Bu baxımdan bu ilin ilk ya-
rısında yol infrastrukturunun 

müasirləşdirilməsi prioritet istiqamət 
kimi diqqət mərkəzində saxlanılıb, bir 
sıra önəmli layihələr gerçəkləşdirilib. 

Prezident İlham Əliyevin 
sərəncam və tapşırıqlarına əsasən, 
hazırda İsmayıllı rayonu ərazisində 
2 yol infrastrukturu layihəsinin icrası 
yekunlaşır. Həmin layihələrinin ümu-
mi uzunluğu 15 kilometr təşkil edir.

Təzəkənd–Ağbulaq–Qoşakənd, 
həmçinin  Quşencə–Zoğallıq marş-
rutları üzrə yaşayış məntəqələrini 
əhatə edən avtomobil yollarının 
yenidən qurulması 5 mindən artıq 
əhalisi olan 5 yaşayış məntəqəsinin 
rayon mərkəzi ilə nəqliyyat əlaqəsini 
yaxşılaşdıracaq, bu bölgədə iqtisadiy-
yatın və kənd təsərrüfatının inkişafın-
da mühüm əhəmiyyət kəsb edəcək. 

Şəki rayonunda da 2 yol infrast-
rukturu layihəsi icra olunur. Qox-
muq–Baltalı–Babaratma–Qaradağ-
lı–Qudula–Daşüz kəndlərini əhatə 
edən avtomobil yollarının yenidən 
qurulması işləri yekunlaşmaq üzrədir. 
Orta Zəyzid–Baş Zəyzid kəndlərini 
birləşdirən yolda isə təmir işlərinə 
yenicə start verilib.

Dağ turizmini inkişaf etdirmək 
məqsədilə dövlət başçısının tapşırığı 
ilə başlanğıcını Yevlax–Zaqatala–
Gürcüstan Respublikası ilə dövlət 
sərhədi avtomobil yolunun 96-cı 
kilometrliyindən götürən Qax–İlisu 
marşrutu üzrə avtomobil yolunun 
yenidən qurulması da uğurla davam 
etdirilir.

V.BAYRAMOV,  
“Xalq qəzeti”

Kənd  yollarının  yenilənməsi  
uğurla həyata keçirilir

Bakı Polisi dilənçiliklə mübarizə ilə  
bağlı ictimaiyyətə müraciət ünvanlayıb

 � Bakı Şəhər Baş Polis İdarəsi dilənçilik fəaliyyəti ilə məşğul olan 
şəxslərin bəzi cinayət əməlləri ilə əlaqədar ictimaiyyətə müraciət ünvanlayıb. 

İdarənin mətbuat xidmətinin rəisi, polis 
mayoru Elşad Hacıyev AZƏRTAC-a bildirib 
ki, paytaxtda dilənçilik həyat tərzi keçirən 
qadının azyaşlı uşaqları oğurlayaraq Bərdə 
rayonuna aparması cəmiyyət üçün kifayət 
qədər həyəcanlı xəbər oldu. Polisin keçir-
diyi intensiv əməliyyat-axtarış tədbirləri ilə 
azyaşlılar müəyyən olunaraq ailəsinə təhvil 
verildi. İctimai təhlükəli əməldə şübhəli 
bilinən  1993-cü il təvəllüdlü qadın tutularaq 
istintaqa cəlb olunub. Baş verən əməlin 
ictimai təhlükəlilik dərəcəsi nəzərə alına-
raq hadisədən nəticə çıxarılmalıdır. Belə 
hadisələr polisin dilənçiliyə qarşı mübarizə 
tədbirlərinin daha mütəşəkkil formada və 
məzmunda aparılmasında ictimaiyyətin 
dəstəyini aktuallaşdırır. Təkcə Azərbaycanda 
yox, Avropa ölkələrinin təcrübəsi göstərir ki, 
dilənçilər kriminal risk qrupuna daxildir. Elmi 
ədəbiyyatlarda bununla bağlı xeyli istinadlar 
var. 

Diqqətə çatdırılıb ki, əmək qabiliyyəti 
olan, ancaq işləmək vərdişindən uzaq 
olan dilənçilərin paytaxtda ictimai təhlükəli 
əməllərdə   ̶  nəzarətsiz qalan azyaşlıların 
oğurlanması, talama cinayətlərində iştirakı 
müşahidə edilir. İyunda Sabunçu və Binəqədi 
rayonlarında valideynin məsuliyyətsizliyi 
ucbatından 3 yaşlı Z.Bağırovanın, avqustun 
15-də 7 yaşlı R.Mirzəyevin, bacısı 6 yaşlı 
Mələyin oğurlanmaları ilə təkrarlanan növbəti 
hadisələrlə əlaqədar polisin həyata keçirdiyi 
tədbirlər nəticəsində müəyyən olunan azyaş-
lıların məhz dilənçilər tərəfindən oğurlandıq-
ları aşkarlanıb. 

Baş verən hadisələrin oxşar tərəfləri, 
mahiyyəti, ictimai təhlükəlilik dərəcəsi ilə bağ-
lı aparılan araşdırmalar və təhlillər göstərir 
ki, şəhər sakinləri onlara qarşı mübarizənin 
səmərəliliyinin artırılmasında həssas olma-
lı, paytaxt küçələrində belə şəxslərin saxta 
göz yaşları töküb dilənmələrinə inanmamalı, 
şikəst, xəstə, köməyə möhtac imitasiyalara 
məhəl qoymamalıdırlar. Onlar ac, köməyə 
möhtac olduqları üçün yox, peşələri dilənçilik 
olduğu üçün əl açırlar. Bu, onlar üçün digər 
insanları talamağa, yaxud dələduzluq yolu ilə 

cəmiyyətə yalan sırımağa köklənən əməldir. 
Konkret faktları sadalamadan diqqətə 

çatdırırıq ki, onlar dilənçilik adı altında 
yaşayış evlərinə, mənzillərə, mağazalara, 
avtomobillərə daxil olmaqla, nəzarətsiz qalan 
əşyaları talamaqdan belə çəkinmirlər. Hətta 
müşahidə olunur ki, dilənçilər küçə ticarəti 
adı altında əhalinin sıx olduğu yerlərdə, 
məhəllələrdə dolaşaraq, kilidi bağlama-
ğı unudulan yaşayış yerlərinə daxil olub 
oğurluqlar edir, yaxud fala baxaraq insanları 
çaşdırır, onların hissləri ilə oynayırlar. Daha 
peşəkarları isə insanlara yaxınlaşaraq “nəsə 
probleminiz, gözləntiniz var”, deyə müraciət 
edir, “kömək” təklif edirlər. Təbiidir ki, 
cəmiyyətdə hamının gözləntisi olur. Dilənçilər 
məhz belə durumlarda vəziyyətdən çıxış 
yolu olduğunu deyərək müxtəlif mistik–dini 
jarqonlardan istifadə etməklə insanları ələ alır 
və onları talayırlar.

Eləcə də onlar sənədsiz və qeydiyyat-
sız doğulan övladlarını dilənçiliklə məşğul 
olan digər şəxslərə icarəyə verir, ödəniş 
müqabilində qazanc əldə edirlər. Cəmiyyətin 
azyaşlılara qarşı münasibətdə həssas ol-
duğunu, psixoloji yanaşmanı bilən peşəkar 
dilənçilər bütün mümkün vasitələrdən istifadə 
edirlər. Bu barədə əməliyyat yolu ilə polisə 
daxil olan məlumatlarda vurğulanır ki, azyaş-
lılarla dilənmək səmərəlidir, bununla onlar 
gündəlik gəlirlərini daha çox artırırlar. Bayram 
günlərində isə bu məbləğ üç dəfə artır. Hamı 
bilməlidir ki, onlara verilən hər qəpik ayrı-
ayrı dilənçi işbazların büdcəsini artırır. Əgər 
cəmiyyət onlara “nəzir” verməkdən imtina 
etsə, onların sayının azalmasına təsir etmiş 
olacaq. 

“Qeyd olunanları nəzərə alaraq, 
ictimaiyyət nümayəndələrini, qeyri-hökumət 
təşkilatlarını, mətbuatı polisin dilənçilərə, 
dilənçilik həyat tərzi keçirən şəxslərə qarşı 
mübarizəsində fəal olmağa və cəmiyyəti 
məlumatdırmağa, polisin mübarizə 
tədbirlərinin daha mütəşəkkil formada və 
məzmunda aparılmasına dəstək verməyə 
çağırırıq”, - deyə müraciətdə qeyd olunub.


